Cynllun Compostio Cartref – Gwanwyn 2004

Noddwyd gan CAE – cronfa datblygu cynaliadwy Parc Cenedlaethol Eryri – a Chyngor Gwynedd

Dinas Mawddwy, Mallwyd, Aberdyfi a Chorris yn Nyffryn Dyfi

Dyfarnwyd nawdd i ecodyfi gan CAE ar gyfer cynllun 12 wythnos a chytunodd Cyngor Gwynedd i roi biniau compost am ddim i’r rhai oedd yn cymryd rhan.

Nod y cynllun oedd ennyn mwy o ddiddordeb mewn compostio cartref ymysg trigolion a sefydlu rhwydwaith cymorth.

Gweithredwyd y cynllun gan Kestrel Maranta ar ran Ecodyfi.

Yn y lle cyntaf, dosbarthwyd llythyr yn egluro’r cynllun yn unswydd i holl gartrefi’r pentrefi a grybwyllwyd uchod. Dosbarthwyd 488 o lythyrau i gyd. Roedd yr holl ohebiaeth yn ddwyieithog. Mae’n bosib na chynhwyswyd rhai cartrefi ar gyrion y pentrefi. Yn Aberdyfi, anfonwyd copi o’r llythyr hefyd gyda phob papur dydd Sadwrn a ddosbarthwyd gan y Siop Londis leol. 

I ddechrau, ni chafwyd llawer o ymateb gan drigolion. Ond dros gyfnod o rai wythnosau, wrth i wybodaeth fynd ar led, cafwyd galwadau ffôn a negeseuon ebost gan fwy a mwy o bobl yn mynegi diddordeb yn y bin am ddim ac yn y sesiwn hyfforddi.

Anfonwyd ail lythyr i roi gwybod i bobl am ddyddiadau’r sesiynau hyfforddi ac yn gofyn  iddynt gadarnhau a fyddent yn bresennol ai peidio.

Cynhaliwyd y sesiwn hyfforddi gyntaf ddydd Iau Mawrth 4ydd. Roedd yn llwyddiannus iawn. Daeth 14 o bobl i’r sesiwn ac mi barhaodd am ddwy awr. Gofynnwyd ac atebwyd llawer o gwestiynau a rhannwyd pecynnau gwybodaeth ar ddiwedd y sesiwn. Dywedodd pawb oedd yn bresennol i’r sesiwn fod yn dra defnyddiol. Gohiriwyd yr ail sesiwn o ganlyniad i eira, a’i chynnal o’r diwedd ar ddydd Sadwrn Mawrth 20fed. Roedd cynnal un sesiwn hyfforddi ar ddiwrnod gwaith a’r llall ar benwythnos yn golygu ei bod yn bosib i bobl gyda gwaith amser llawn hefyd gymryd rhan. Dim ond pedwar o bobl ddaeth i’r ail sesiwn er disgwyl i ddeg fod yno. Cafwyd tywydd arbennig o ddrwg ar gyfer yr ail sesiwn a chan mai tu allan oedd yr hyfforddiant, cadwodd hynny lawer o bobl draw.  Ni wnaeth yr ail sesiwn ond para awr, a dywedodd y rhai oedd yno iddi fod yn werth dod.

Cynhaliwyd y sesiynau hyfforddi yn y Ganolfan Dechnoleg Amgen. Cerddasom o gylch yr arddangosfa compostio yn trafod biniau o wahanol fathau a’u manteision penodol, yna buom yn eistedd mewn ardal dan do yn trafod sut i wneud compost perffaith, problemau llygod mawr a phryfaid, lle i osod eich bin, beth ddylid ei roi ynddo ayb.

Postiwyd y pecyn gwybodaeth a rannwyd yn y sesiynau hyfforddi hefyd i bob un o’r trigolion  oedd wedi gofyn am fin ond nad oeddynt wedi medru mynychu’r sesiwn hyfforddi.

Yn ystod y sesiynau hyfforddi, gofynnwyd i’r rhai oedd yn bresennol a fyddent yn fodlon bod yn “nyrs ardal compostio”. (Barnwyd y byddai’r syniad yma’n haws i’w esbonio wyneb yn wyneb yn hytrach na thrwy gyfrwng llythyr). Byddai’r gwaith yma’n golygu arolygu ymdrechion pobl o fewn eu hardal i wneud compost, a chynnig help pe buasai unrhyw broblemau’n datblygu.

Gwirfoddolodd un o drigolion Rhes Hillsborough, Corris Uchaf i fod yn nyrs ardal y rhes, oedd wedi derbyn saith o’r biniau. Gwirfoddolodd un o drigolion Aberdyfi i gynorthwyo tri o drigolion hŷn oedd yn byw o fewn cyrraedd cerdded i’w chartref a gwirfoddolodd un arall o bobl Aberdyfi, sydd hefyd yn trefnu’r Clwb Garddio, i arolygu pawb yn y clwb garddio oedd wedi gofyn am fin. Dywedodd trigolion y pedwar tŷ ym Mallwyd oedd wedi gofyn am fin eu bod am gefnogi ei gilydd, gan eu bod yn ffrindiau prun bynnag ac i gyd yn byw yn agos iawn i’w gilydd.

Dosbarthwyd y biniau gan Gyngor Gwynedd ar Ebrill 21ain. Casglwyd pob un o’r biniau y diwrnod hwnnw.

Credaf y bu’r cynllun yn llwyddiannus iawn. Bydd cael 34 o gartrefi i gompostio, (yn enwedig yn yr ardaloedd hyn, lle mae’r rhan fwyaf o’r trigolion eisoes yn ymwybodol iawn o fanteision compostio cartref) yn sicr o effeithio nid yn unig ar y cartrefi unigol hyn ond hefyd gobeithio ar lif gwastraff cyffredinol yr ardal.

Atodiadau

1) "Compost" Y pump elfen hanfodol. Erthygl fer ar gompost a ysgrifennwyd yn benodol gan Kestrel Maranta ar gyfer compostwyr cartref.

2) “Cyfarwyddiadau Compostio Ffibrog” y Ganolfan Dechnoleg Amgen.

Kestrel Maranta – Trefnydd Gwastraff Organig

Compost: Y 5 elfen hanfodol

Kestrel Maranta – Trefnydd Gwastraff Organig

1 Cymhareb Carbon / Nitrogen
Ffynhonnell y carbon (C) yw papur neu gerdyn. 

Ffynhonnell y nitrogen (N) yw unrhyw wastraff bwyd.

Dylai’r gymhareb hon fod yn 70-30 o blaid nitrogen.

Gall amrywio o 80-20 (o gael mwy na hyn o N bydd y compost yn rhy wlyb ac yn mynd yn bydredig) i 40-60 (golyga mwy na hyn o C na wnaiff y compost ddadelfennu).

(I raddau llai bydd angen hefyd dipyn o ffosfforws, potasiwm, calsiwm, magnesiwm, sylffwr a haearn).

2 Lleithder 
Dylai fod oddeutu 75%.

Mwy na 75% a bydd y domen yn mynd yn anaerobig.

Llai na 30% o’r cynnwys yn lleithder a bydd y broses ddadelfennu’n peidio.

Dengys gwaith ymchwil mai gwell yw tynnu’r caead oddi ar y domen compost onibai ei bod yn glawio’n arw. Mi wnaiff glaw ysgafn leithio’r domen, bydd llawer o bryfetach a chwilod yn ymweld â’r domen gan helpu gyda’r gwaith dadelfennu ac y mae llif awyr drwy’r domen yn gwneud lles. Bydd gormod o law yn golchi’r holl faetholion o’r compost. (Mae ceisio casglu’r hylif du yma, sydd weithiau’n diferu o’r bin pan mae hi’n bwrw, yn syniad da; aur du yw hwn, ac o’i wanhau gyda dŵr ar raddfa o 20-1 (gyda’r 20 yn ddŵr) ceir bwyd planhigion ardderchog.

Ni ddylai’r compost ogleuo o gwbl os yw’r broses gompostio yn gweithio’n effeithiol.

Ni all unrhyw fin atal llygod mawr. Ni wnaiff cadw’r caead ar eich bin ei warchod rhag llygod mawr.

3 Ocsigen  

Mae 2 ddull o gael oscigen i dreiddio i mewn i’ch tomen. 

1) Y DULL ANODD: sy’n golygu troi’r domen yn rheolaidd.

2) Y DULL HAWDD: sy’n golygu crychu’r papur a’r cerdyn cyn ei roi i mewn. Mae hyn yn creu pocedi awyr drwy’r domen. Mae argymell rhoi papur a cherdyn yn y compost yn deillio o’r dull “Ffibrog” o greu compost, a ddyfeisiwyd yn ddiweddar. Mae hyn yn dileu’r angen i’w droi (oedd yn un o’r prif resymau i lawer o domenni fynd yn bydredig, wnaethoch chi erioed geisio troi compost trwm iawn?) Yr hyn sydd fwyaf pwysig i’w gofio yw crychu unrhyw bapur neu gerdyn cyn ei ychwanegu at eich tomen. (Ni wnaiff papur a cherdyn gwastad ddadelfennu a’r rhain yw prif ffynhonnell methan mewn claddfeydd sbwriel.) Mae mwydod wrth eu boddau â phapur a cherdyn felly un arall o fanteision eu hychwanegu at eich tomen yw y byddant yn meithrin rhagor o fwydod sy’n dadelfennu gwastraff yn rhyfeddol o gyflym. Mae ychwanegu papur a cherdyn at eich compost hefyd yn lleihau cyfanswm y gwastraff sy’n cael ei gladdu. Gwastraff y gegin yw tua 30-40% o holl wastraff domestig. Mae papur / cerdyn a defnyddiau ailgylchu sych yn cynnwys 40-50% o’r gweddill, felly o gompostio, ailgylchu papur, plastigau, metel a gwydr gallwch leihau cyfanswm eich gwastraff a waredir mewn claddfa o hyd at 90%.  

4 Tymheredd

Bydd y domen yn cyrraedd tymheredd o tua 55 gradd Canradd. Ar y tymheredd hwn, dinistrir y rhan fwyaf o bathogenau a hadau chwyn, ond gan barhau i adael i ffwng dyfu. (Bydd angen tymheredd uwch i gompostio elfennau megis carthion).

5 Maint y domen  

Mae maint y domen yn dibynnu ar yr hyn sy’n cael ei gompostio. Gyda gwastraff gwyrdd mae’n well cael cynhwysydd uwch / llai o led er mwyn i bwysau orfodi’r canghennau/brigau/dail ayb. at ei gilydd (Neu fe fyddant ormod ar wahân ac yn dadelfennu’n araf iawn).

Gyda gwastraff y gegin mae’n well cael cynhwysydd is / lletach er mwyn cael mwy o arwynebedd i bryfetach ei gyrraedd. (h.y. 350cm o led / 150cm o uchder)

Ni ddylid compostio gwastraff gwyrdd a gwastraff y gegin gyda’i gilydd gan nad ydynt yn dadelfennu ar yr un cyflymder. Mae gwastraff y gegin yn cymryd 2-6 mis a gwastraff gwyrdd yn cymryd 2-3 mlynedd. Bydd ffyn yn eich compost o’u compostio nhw gyda’i gilydd.

Pethau eraill i’w hystyried:

Maint y darnau – Dylech geisio sicrhau bod maint y darnau yn debyg pan yn compostio gwastraff gwyrdd. Mae carpio neu sglodi canghennau mawr yn syniad da.

Mathau o finiau compost -

Mae gennych ddewis o lawer o wahanol fathau o finiau compost sydd ar werth; a phob un yn honni mai hwnnw yw’r gorau. Mae’r prisiau’n amrywio’n arw. 

Mae’n ddefnyddiol cael bin gyda drws yn y gwaelod er mwyn gallu cynaeafu’r compost wrth ei fod yn barod, ond mae llawer o’r biniau sydd ar werth wedi’u cynllunio’n wael ac wedi i’r bin lenwi â chompost trwm, ni ellir agor y drws. 

Nid yw bin hollol amgaeedig yn syniad da gan bod hyn yn rhwystro trychfilod rhag mynd a dod yn ôl eu dymuniad a phe bai’r compost yn mynd yn bydredig bydd yr holl drychfilod yn y bin yn marw.

Yn fy marn i, un wedi’i wneud o bedwar hen baled wedi’u gosod i ffurfio sgwâr yw’r math gorau. Mae hwn yn rhad ac yn hawdd. Wedi i’r pren bydru gellir ei roi yn y bin compost a gwneud un arall. Mae pren yn gynnyrch naturiol ac yn denu llawer o drychfilod sy’n trigo ynddo gan dreulio llawer o’u hamser yn dadelfennu eich compost. (Mae’r rhan fwyaf o finiau a brynir yn rhai plastig, nad yw’n rhoi lloches i unrhyw fywyd gwyllt)

Mae cael dau fin wedi’u gwneud o saith o baledau yn arfer da. Pan fydd un yn llawn, gorchuddiwch ef gyda darn o garped am fis i roi cyfle iddo sychu a dechreuwch gasglu eich gwastraff yn y bin arall. Ymhen mis tynnwch un ochr i’r bin compost cyntaf a chynaeafwch y compost i gyd. (Mae hen ddarn o garped yn gaead ardderchog gan ei fod yn dal lleithder ac y mae mwydod yn ei hoffi’n arw).

Syniad arall os am fin compost rhad yw creu tomen ar lawr a’i gorchuddio â charped. Mae hwn yn fin compost da os nad ydych yn dymuno cynaeafu’r compost, gan y bydd y rhan fwyaf ohono’n troi’n bridd ar ei union!

Beth ddylid eu rhoi yn eich bin compost -

Ychwanegwch – Popeth organig h.y. unrhyw sbarion bwyd, gwallt, llwch hwfer, bagiau te ayb. (Ers trychineb BSE cyngor y rhan fwyaf o gyrff yw peidio â rhoi cig na physgod yn eich bin compost. Gwnewch fel y gwelwch orau. Dengys ymchwil nad yw rhoi cig a physgod yn y biniau’n denu llygod mawr. Mae llygod mawr yn anifeiliaid manteisgar, a does ond rhaid iddynt ganfod eich bin unwaith! Os yw eich bin o fewn ychydig gannoedd o lathenni i afon rydych yn fwy tebygol o ddenu llygod mawr gan fod llygod mawr yn byw mewn torlannau. Ni all yr un bin atal llygod mawr (gall llygoden fawr gnoi drwy ddur galfanedig trwchus ymhen amser.) Hefyd gall oedolyn llygoden fawr fynd drwy dwll o faint darn hanner can ceiniog, a baban llygoden fawr drwy dwll o faint pensel. Nid selio eich bin compost yw’r ateb gan fod angen llif awyr ar gyfer y broses gompostio.

-Unrhyw ddarnau o bapur a cherdyn h.y. papur cegin, hancesi papur, post digymell, rholiau papur toiled, blychau grawnfwyd ayb. (Gwnewch yn sicr eu bod  i gyd yn cael eu crychu i ddechrau).

-Toriadau gwair (Gellir eu rhoi ar eich tomen gwastraff gwyrdd neu eich tomen compost. Peidiwch â gorchuddio holl arwynebedd eich tomen drwy roi gormod o doriadau gwair ar y pentwr ar unwaith, gan y bydd y toriadau gwair wedyn yn glynu wrth ei gilydd ac yn atal llif awyr a phopeth o dan y toriadau yn mynd yn anaerobig ac yn marw. Ychwanegwch doriadau gwair, llwch hwfer, blawd llif ayb bob hyn a hyn ac yn gymysg â phapur).

Peidiwch ag ychwanegu – Pentyrrau o bapur a cherdyn y byddai’n well eu hailgylchu h.y. papurau newydd, cylchgronau, llyfrau ffôn ayb.

-Cartonau diod / llaeth sydd â leilin o bapur arian (Nid yw hwn yn dadelfennu).

-Papur laminedig.

Nodyn pwysig: Mae compostio’n hawdd.

Yn ôl y rhan fwyaf o gwmnïau sy’n ceisio gwerthu nwyddau i chi, mae gwneud compost yn anodd a bydd yn ofynnol i chi wario llawer o arian ar eu cynnyrch nhw. Peidiwch. Ond i chi wneud yn siŵr bod y 5 elfen hanfodol yn bresennol yn eich tomen, ni fydd rhaid i chi:

ei droi / ei ddyfrio / ei awyru / brynu pecynnau cychwyn ar ei gyfer

Fe wnaiff y broses fiolegol syml ddigwydd ohoni’i hun.

Geirfa compostio:

Compost: Cyfansawdd/cyfansoddion tebyg i bridd

Porthiant: Y prif gynhwysyn yn eich compost

Gwastraff gwyrdd: (Gwastraff yr ardd) canghennau, brigau, dail, toriadau gwair ayb

Defnyddiau pydradwy: (Gwastraff y gegin) Sbarion bwyd

Defnyddiau Ailgylchu Sych: plastig, metel, gwydr 

Gwrtaith: Tail, wrin a gwellt gwely o stablau neu fuarthau

Deilbridd: Pridd sydd wedi’i gompostio o ddefnyddiau naturiol h.y. dail

Bwyd hylifol: Trwyth o ddanadl poethion a/neu gwmffri gyda dŵr glaw, a ddefnyddir fel gwrteithiwr ar blanhigion

Maetholion: Cemegau yn y pridd a amsugnir gan blanhigion ar ffurf bwyd

Gwrteithiwr: Maetholion planhigion gwneuthuredig wedi’u crynhoi a/neu eu prosesu

CYFARWYDDIADAU COMPOSTIO FFIBROG

Rhowch y cynhwysydd yn unrhyw fan cyfleus yn yr ardd, ar bridd neu laswellt.

Beth ddylid eu rhoi yn y cynhwysydd

1. Gwastraff bwyd o’r ty – popeth organig, (ar wahân i sbarion cig), crafion oddi ar blatiau, crwyn llysiau, bwyd anifeiliaid anwes, bagiau te, gronynnau coffi, croen oren, gwallt. Gallwch hefyd roi llwch hwfer ynddo. Fel arfer, y drefn fwyaf cyfleus yw casglu’r defnyddiau yma ger y sinc mewn bwced gyda chaead. Mae’n werth rhoi dalen o bapur newydd yn leinin i’r bwced; bydd yn amsugno lleithder ac yn hwyluso’r gwaith o wagio’r bwced. Pan fo’r bwced yn llawn, gwagiwch hi i’r cynhwysydd. DIM cig!
2. Papur a chardbord na ellir eu hailgylchu – Mae’r rhain yn cynnwys defnyddiau pecynnu cardbord megis pecynnau grawnfwyd a phecynnau bwydydd wedi’u rhewi, cardbord rhychog, rholiau papur toiled, papur wedi’i grychu, hancesi papur a phapur cegin wedi’u defnyddio. Mae rhaid crychu’r rhain yn belenni afreolaidd. Gellir eu rhoi yn syth yn y bwced compost os mynnwch chi, ond y duedd wedyn fyddai iddi lenwi braidd yn gyflym gan fod y defnydd mor swmpus, ac y mae fel arfer yn fwy hwylus i gael cynhwysydd mwy o faint, gyda chaead neu ddim, megis blwch storio plastig. Pan fo’r blwch yn llawn, does ond rhaid trosglwyddo’r cynnwys i’r cynhwysydd compost. Nid oes angen rhwygo na darnio’r defnydd yma fel rheol, ond hwyrach y bydd gofyn i chi rwygo dipyn ar gartonau rhychog mawr cyn crychu’r darnau’n belenni afreolaidd. Yn ddelfrydol dylid dewis bwced compost a blwch papur/cerdyn o feintiau sy’n golygu y byddant yn llenwi ar un cyflymder fwy neu lai ac yn cael eu gwagio i’r prif gynhwysydd bob yn ail, ond nid oes rhaid i chi drafferthu gormod ynglŷn â hyn.

PEIDIWCH Â CHYNNWYS papurau newydd a chylchgronau, llyfrau ffôn, catalogau, papurau swyddfa gwastad. Ni wnaiff y rhain gompostio’n hawdd heb i’r holl ddalennau gael eu gwahanu a’u gwneud yn belenni unigol, a dyma’r union bapurau sydd fwyaf addas i’w hailgylchu. Os ydych eisoes yn neilltuo papurau gwastad i’w hailgylchu, daliwch ati. Os nad ydych, rhowch y rhain yn y bin sbwriel. Ymhlith defnyddiau papur a chardbord eraill na ddylid eu rhoi yn y compost y mae cartonau diod a llaeth, gan fod iddynt leinin plastig neu ffoil nad yw’n dadelfennu. Peidiwch â rhoi unrhyw ddefnyddiau caled eraill yn y compost: Dim plastigau, metelau, gwydr, na phren. 

3. Gwastraff yr ardd yn cynnwys chwyn, toriadau gwair, dail gwyrddion, tyweirch bychan, ysgubion llwybr. Nid oes angen storio’r rhain, ond eu rhoi yn y cynhwysydd wrth iddynt ddod i’r fei.

PEIDIWCH Â CHYNNWYS gwastraffau pren megis canghennau,  brigau, dail brown, tociadau neu doriadau gwrych. Y rheswm am hyn yw bod y rhain yn dadelfennu’n llawer arafach a phan fyddwch yn casglu’r compost bydd yn llawn brigau. Mae’n well trefnu tomen ar wahân ar gyfer y defnydd yma. Os oes peiriant carpio gennych, fodd bynnag, gallwch roi’r defnydd wedi’i ddarnio yn y cynhwysydd compost. 

Nid oes angen i chi wneud dim byd arall
















